
Енисей қырғыздарының мемлекеттік құрылымы

Аннотация. Бұл мақалада ежелгі қырғыз мемлекеттігінің өмір сүру жағдайларын кешенді 
түрде қамтып, аталған кезеңдегі тарихи оқиғалар желісін қайта жаңғырту үшін әртүрлі 
дереккөз материалдарын жүйелеуге талпыныс жасалады. Автор қағандар әулеті мен олардың 
өкілдеріне сипаттама беріп, көшпенді қоғамның әлеуметтік саты деңгейлерін, вертикалды 
және горизонталды құрылымдық түзілімдердің өзара әрекеттестігін, Қырғыз қағанатындағы 
әдет заңының түпкілікті қағидаларын қарастырады. Зерттеуде қырғыздардың билеуші 
«Ажо» («Ажэ») әулетінің шығу тегі туралы әртүрлі болжамдар көрініс тапқан көне түркі 
жазба ескерткіштеріне, қытай жылнамаларына, тибет құжаттарына, моңғол шежіресіне және 
арабтардың географиялық еңбектеріне сілтеме жасалады, сондай-ақ «аз», «аз бұдұн» сөздерінің 
әрқилы ғалымдар тарапынан түсіндірмесі қырғыз халқы этногенезі контексінде талданады. 
Бірінші қырғыз қағаны Барысбектің дипломатиялық қызметі, әскери жорықтары мен өлімі, 
оның Түркі қағанаты билеушілерімен туыстық байланыстары және саяси қарым-қатынастары 
сипатталады. Қырғыз мемлекетінің жоғары лауазымды тұлғалары – бектер келесі алты топқа 
бөлінді: цзайсяндар (жоғары әкімшілік шен), тұтұқтар (жергілікті жердегі атқамінерлер),  
бұйрұқтар (орталықтан аймаққа жіберілетін өкілдер),  чжаншилер (іс жүргізушілер), чорлар 
немесе чурлар (әскери титул), тархандар (алым-салық жинаушылар); олардың әрбірі мемлекет 
басқаруда өзіне тән міндеттерді атқарды және қағанаттың алдында тұрған  ағымдағы 
мәселелерді шешті. Ежелгі қырғыздардың көшпенді социумының тіршілігінде патриархалдық 
отбасы  –  «арка кÿн» мен рулық қауым – «аал кÿн» біраз маңызды орын алды.  Қырғыз 
мемлекетіндегі әлеуметтік-этностық қанаудың бір көрінісі – тамырын сақ-ғұн дәуірлерінен 
тартатын қыштымдар құрылымы (институты) болды. Қырғыз қоғамында «тöре» деп аталатын 
дәстүрлі әдет құқығының қатаң сақталатын қағидаларына негізделген сот төрелігі жүйесінің 
алғашқы нышандары ірге тепті. 

Кілт сөздер: Орталық Азия, қырғыз мемлекеті, көшпенді қоғам, хакастар, қаған, ел, бек, 
аз, қыштымдар.

Кіріспе
Екі мың жыл бойына Оңтүстік Сібір мен Орталық Азияны мекендеген жауынгерлік 

рухы мықты көшпенді түркі халықтарының бірі – қырғыздардың ежелгі тарихында орын 
алған оқиғалар зерттеушілерді бей-жай қалдырмақ емес. Орталық Азиядағы саяси күрес 
алаңына б.д.д. ІІІ ғасырдың соңында шыққан қырғыздар одан әрі қарайғы ұзақ та қиян-кескі 
тарихының өне бойында өз бостандығын қарудың күшімен қорғап, осы өңірдегі үстемдік үшін 
ғұндардың, жуань-жуаньдардың, түркілердің, сейяньтолардың, ұйғырлардың, қидандардың, 
моңғолдардың және басқа көшпенділердің қуатты империяларымен тайталасып келді. ІХ 
ғасырда қырғыз тарихының жұлдызды сәті туды. Ұйғырлардың қорғаныс шебін тас-талқан 
ете отырып, қырғыздар Орталық Азияның кең даласын өзіне қаратты және әскери туын Байқал 
сырты, Мәнчжурия, Қытай, Алашань, Шығыс Түркістан, Ертіс пен Обь өзендері бойына дейін 
желбіретіп өтті. Сібір тайгасы шегінен бастап, Тянь-Шаньнің солтүстік беткейіне дейінгі Азия 

жазықтықтары Қырғыз қағанатының құзырына қарады. Қырғыз тарихының терең білгірі, 
академик В.В.Бартольд бұл кезеңді «ұлы қырғыз мемлекеттігі» дәуірі деп атады. 

Зерттеу материалдары мен әдістері
Енисей қырғыздары мемлекеттігінің тарихын зерттеуде автор көне жазба дереккөздеріне, 

археологиялық қазба нәтижелеріне, этнографиялық зерттеу материалдарына,  фольклорлық және 
лингвистикалық мәліметтерге, т.б. жүгінеді. Тарихи-типологиялық, тарихи-салыстырмалы, 
ретроспективалық және проблемалық-хронологиялық зерттеу әдістері пайдаланылды. 

Қырғыз мемлекеті тәуелсіз саяси құрылым болып, оның заңды дербестігін көрші 
державалар мойындады және елшілік қарым-қатынас жасасты. «Хягас қуатты мемлекет еді, 
– деп растайды ІХ ғасырға тиесілі қытай дереккөздері, – оның кеңістігі тукюе иелігіне [яғни 
Түркі қағанатына – В.Б.] барабар болды. Тукюе Үйі өз қыздарын олардың билеушілеріне ұзатып 
отырды. Шығыста гулигандарға [яғни Байқал бойындағы құрықандарға – В.Б.], оңтүстікте 
Тибетке, оңтүстік-батыста Гэлолуға [Қазақстанның оңтүстік-шығысында орналасқан Қарлұқ 
мемлекетіне – В.Б.] дейін созылып жатты» [1, б. 354]. «Ұлы қырғыз мемлекеттігі» тұсында 
(ІХ ғ.) қытай императоры өз хаттарында қырғыз қағанына ілтипат көрсете отырып, мынадай 
жолдарды жазды: «Хан ием, Сіз солтүстіктің жарық шашқан Жетіқарақшысы секілдісіз. (Сіз) 
иен даланың солтүстігінде ерлік таныттыңыз және билеушіге айналдыңыз. (Сіздің) қарым-
қабілетіңіз аса таяқтың ұшар басындай көз шағылтады. (Сіз)  шекара ажыратып, мемлекет 
құрдыңыз; батырлық рухыңызбен айрықша көзге түсіп, көптен бері билеушілік қабілетіңіз 
мәлім болды». «Сіздің қуатыңыз солтүстіктегі елдерді теңселтіп, даңқыңыз Солтүстік 
қақпасына  [қытай астанасына] дейін жетті» [2,  б. 21-27]. Қытай сарайы тарапынан қырғыз 
қағаны «текті батыр, шынайы және жарқын жүзді қаһарман қаған» деген мәртебелі лауазымға 
ие болды» [3, б. 125].

 Қаған қырғыз еліндегі бүкіл бодан халықтың басшысы, өрістегі күллі малдың иесі 
болып саналды. Оның сөздері бұлжымас заңға айналды және жолдан тайғандарды «семсердің 
өткір жүзіндей»  қиып түсті. Түркілердің көшпенді қоғамында хан билігі институты ру 
басыларының билігінен өрбіп шықты, өйткені түркі тілдерінде, оның ішінде хакас тілінде 
«қан» мен «билеуші» ұғымдары бір ғана «хан» сөзімен беріледі.  Осылайша, хан әу баста 
қаны бір туыстардың билеушісін білдірді. Ол дәрежеге өз қандастарының қолдауымен билікті 
басып алған адам қол жеткізді. Бұл түсінік хакастардың туысы бар адамды – ханға, туысы жоқ 
адамды құлға теңейтін мақал-мәтелдерінде сақталған. 

ХIII ғасырда өмір сүрген араб ойшылы Закарийа әл-Қазвини өз еңбегінде қырғыз билеушісі 
туралы мынадай мағлұмат береді: «Олардың өздері бас иетін ханы бар, себебі ол көңілдерін 
жайландырады. Жасы қырыққа толмаған болса, хан бар жерде олардың ешбірі тізе бүгіп отыра 
алмайды» [4, б. 110]. Қырғыз заңдарына сәйкес, жасы қырықтан асқан адам ғана хан тағын 
иемдене алатын. Сондай-ақ, хакастар үшін қырық жас адам өміріндегі ең маңызды белес боп 
саналды. Қырық жасқа дейін биік қоғамдық лауазымдарды иемденуге, бата беруге, спиртті 
ішімдіктерді ішуге, т.б. тыйым салынды. Тек қырықтан соң ғана өмірлік тәжірибе жинақталады 
деген пайым болды. 

Енисей қырғыздары мемлекетті білдіру үшін «ел» ұғымын қолданды. Басқа да түркі 
халықтарындағы секілді, «ел» сөзі екі түрлі мағынада жұмсалды: 1. Халықтың хандармен және 
бектермен туыстық байланыстағы елтұтқа бөлігі; 2. Елтұтқа топ басқаратын мемлекет немесе 
тайпалар одағы. Көне түркі мемлекеттерінің әрбірінде көштің басында ақсүйек рулардан 
шыққан, «тәңірі елі» деп аталатын билеушілер тұрды. Халық пен билеуші «ел» бірін-бірі 
толықтырды. Хан «елді ұстап», «бұдұнды» (қарапайым жұртты) басқарды, яғни ол азаматтық 
та, саяси-әкімшілік те билікті жүзеге асырды. 

Хакас фольклорының мәліметінше, таққа мінген хан халыққа «жаяуларды аттылы 
етемін, жалаңашты тонды етемін» деп уәде берген. Халықты басқарудың мұндай қағидасы 

Түркі қағанаты дәуірінде қалыптасқан болатын. Мысалы, Күлтегін бітіктасында:  «Жалаңаш 
халықты тонды, Кедей халықты бай қылдым. Аз халықты көп қылдым», – делінеді [5, б. 40]. 
«Азаматтық басқарудың» көсемі бола отырып, хан ру басының құқығы ауқымында әрекет етті. 
Мұнымен қатар, ол әскери қолбасшының, төре бидің және абыздың да міндеттерін атқарды. 
Хан билігі Ұлы Көк – Тәңірінің жарылқауымен жүзеге асты. Ханға көктен түскен мұндай 
қайыр-шарапат түркі тілдерінде өмір қуатын білдіретін «құт» сөзімен түсіндірілді. 

Хан теңдес адамдардың ішіндегі таңдаулысы болды, мұны «хан көтеру» деп аталатын 
таққа отырғызу рәсімі айғақтайды. Жоғары шенді игі жақсылар мұрагерді ақ киізге отырғызып, 
Күннің бағыты бойынша ғұрыптық құрбандық шалынатын орынды тоғыз рет айналдыратын 
да, егер ол мәңгі Жаратушының қалауына қарсы іс жасайтын болса, онда жаза ретінде бар 
байлығынан айырылатынын  және иелігінде астындағы киізі ғана қалатынын айтып, бата 
беретін. Хан бұған «мұнан былай менің сөзім семсердей болады» деп серт беретін.  Хакастардың 
батырлық эпосында Хонгорай билеушілері айтатын осыған ұқсас – «семсердің жүзі –  өткір, 
ханның сөзі – заң» деген тұжырым сақталып қалған. Шығыстанушылардың зерттеулерінде атап 
көрсетілгендей, түркілердің ханды таққа отырғызу рәсімі шамандықтағы бақсыны әспеттеу 
ғұрпына келеді және, шамасы, сол алғашқы қауымдық дәуірлерден тамыр тартады [3, б. 99].

Қырғыз мемлекетінде «Ажо» немесе «Ажэ» деген атпен белгілі билік әулеті қалыптасты. 
Таң хроникасы: «Оның туы тігілген. Басқалары ұрпақтар атымен аталады», – деген мәлімет  
береді [1, б. 352; 6, б. 282]. Қытай дереккөздеріне сүйенсек, «Ажо» (Ажэ) – билеушінің 
мәртебесі әрі VІІІ-ІХ ғғ. қырғыздардың билеуші үйінің (әулетінің) тайпалық аты.   Қытай 
үлгісінде жеткен осы қырғыз сөзінің мағынасы туралы ғалымдар арасында әлі күнге дейін бір 
ауызды байлам жоқ. 

Осыған орай, VІІІ ғ. көне түркі жазбаларында әлденеше рет кездесетін жұмбақ «аз халқы» 
туралы мәселе қызығушылық тудырады [7, б. 102-104]. Түркітанушы И.В. Кормушиннің 
пікірінше, аздардың бірқатары Батыс Саянның оңтүстік бөлігінде,  ал басқа, негізгі бөлігі 
Саяннан солтүстікке қарай, қазіргі Хакасияның аумағында, қырғыздарға таяу жерде 
қоныстанған [8, б. 12].

Түркі ханзадасы Күлтегін 711 ж. қырғыздарға әскери жорық жасаған кезде, «дала аздары 
жерінен» шыққан адам Көгмен таулары (Батыс Саян) арқылы жол көрсеткен. Оның «менің 
жерім – Аз» деген өз сөзі келтіріледі [5, б. 62, 67]. Контекске үңіліп қарағанда, аздардың Батыс 
Саянның (Көгменнің) тайгалық жынысында емес, дереккөзде айтылғандай, Саян етегіндегі 
жазық далаларда, яғни Абақан аңғарында мекендегені айқындалады. Белгілі шығыстанушы     
В. Бартольд аздардың қырғыз халқымен бірнеше рет қатар аталатынына әлдеқашан назар 
аударған. Түркі қағаны Білгенің (Могилян) билігі тұсында көршілес, бірақ Көгмен тауларының 
екі беткейін мекендеген (э)чіктер пен қырғыздар  оған жауластықта болды. Білге қаған 
бітіктасында (э)чіктерге, содан кейін, конекстке қарағанда, Енисей қырғыздарына балауға 
болатын аздарға (аз бұдұн) қарсы жорықтар мен жеңістер жөнінде баяндалады. Кейбір шығыс 
дереккөздерінде қырғыздарды тіпті «ас» этнонимімен де атаған [9, б. 485; 10, б. 20].

Хягас мелекетінің билеушісі Ажо, қытай жылнамаларына сәйкес, Енисей (Гянь) өзенінің 
батыс жағындағы Қара тауда ірге тепкен. Көне түркі бітіктастарының мәліметі бойынша, 
қырғыз ханы Көгмен ішінде тұрақтаған. Көгмен деп бұл арада тек Батыс Саян ғана емес, оның 
Абақан аңғарындағы етегі де меңзеледі. Шамалауымызша, аталған дереккөздерде қырғыз 
билеушісінің бір ордасы туралы сөз етілген және ол аздар қоныстанған аймақта болған. 

Біз үшін қырғыз қағаны Барыс бектің «аз халқы» (аз бұдұн) туралы нақты айтылатын 
Күлтегін бітіктасының мәліметтерінің маңызы зор [5, б. 38]. Көптеген түркітанушылар, 
оның ішінде белгілі ғалым С.E. Малов та бар,  «аз бұдұн» сөз тіркесін «саны аз халық» деп 
оқиды және одан этностық ұғым қарастырмайды. Мұндай аудармалардың екіұштылығы түркі 
тілдерінде «аз» сөзінің «саны аз, көп емес» деген мағына арқалайтындығына байланысты.  
Бұл ретте осы жолдарды әу басында В. Радлов пен Н. Козьмин: «Мен Аз-кырғыздардың елін 
құрдым (жасадым)», – деп оқығандығына зейін қою қажет [11, б. 8].

«Аз-қырғыз» сөз тіркесін «саны аз қырғыздар» деп оқуға болмайтындығы айқын, себебі 
көне түркі бітіктастарында: «Қуатты қырғыз қағаны біздің бәрінен бетер жауымыз болды», – 
делінген. Қытай дереккөздерінде де: «Цзянгунь [яғни қырғыздар – В.Б.] – күшті мемлекет», 
– деп айтылған.

Қырғыз жазба ескерткіштерінде «аз халқы» (аз бұдұн) кездеспейді, бірақ В. Радловтың 
аудармаларында «ач бұдұн» – «ач халқы» тіркесі ұшыарасады [12, б. 59]. Қырғыздардың өзі 
«аз» этнонимін «ач» деп айтуы ықтимал.

Қырғыз мемлекетіндегі жұмбақ «аздар» немесе «ачтар» деген кімдер? Олардың аттары 
түркі бітіктастарында неліктен қырғыздармен қатар еске алынады? 

Күлтегін бітіктасының мәтініне үңілсек, «аздар» қырғыздардың елтұтқа бөлігіне 
сәйкесетінін байқаймыз.  Мұндай жағдайда «аз» немесе «ач» халқын Қырғыз мемлекетінің 
қытай жазбаларында «ажо» (ажэ) түрінде бедерленген  билеуші әулетімен теңдестіру қажет. 
Көне түркі бітіктастарының қашалған уақыты қытайдың Таң жылнамаларының Хягас елі және 
оның билеушілері – ажэлер туралы мәлімет берген мезгілімен тұспа-тұс келеді. Шамасы, аталған 
қытайлық пішіндерде түркілік қырғыз және аз (ач) этнонимдерінің дыбысталуы таңбаланған. 
Қытай жылнамалары бойынша, Ажо әулеті Қытайда билік құрған Таң Үйінің (Әулетінің) тегі 
атақты қолбасшы Ли Линге ұласатын бір тармағынан тарайды. Осы күнге дейін хакас руларының 
ішінде «ажыг» сүйегі бар, ол «ызыр» сүйегіне туыс деп танылып, ежелгі қырғыздардың 
ұрпақтары боп саналады [13, б. 20-21]. «Ажыг» сүйегі тарихи тұрғыдан байырғы «ач» халқымен 
және қырғыздардың билеуші «ажэ» әулетімен байланысты болуы әбден мүмкін. 

Талдау
VIII-Х ғғ. қырғыз билеушілері қаған мәртебесіне ие болды. Мұндай дәрежені Орталық 

Азияда көшпелі империялар құрған көне түркі қоғамының жоғары билік сатысындағы адамдары 
меншіктейтін.  Бірінші қырғыз қағаны – Барысбек. Түркі қағаны Қапаған оның қаған атануына 
келісім беруге және оған Құтлық Елтеріс қағанның қызын ұзатуға мәжбүр болды [5, б. 38]. 
Бұл жағдай, шамасы, 693 жылы Құтлық Елтеріс өлгеннен соң көп ұзамай, Қапаған қағанның 
солтүстікке жорығы сәтсіздікке ұшырағаннан кейін орын алды. Осылайша, Қырғыз мемлекетінің 
дәрежесі Түркі қағанатымен, ал қырғыз қағанының мәртебесі түркі қағанының мәртебесімен 
теңесіп, екі елдің билеуші тайпалары әулеттер құдалығы арқылы бейбітшілік орнатты.  

Қырғыз қағаны Барысбек сыртқы саясатын белсенді түрде жүргізді.  707, 709, 711 
жылдары Таң империясына, сондай-ақ Тибет ханына қырғыз елшілігі жіберілді. Бұл уақытта 
түркілер Қытай империясымен қиян-кескі соғысып жатты және қырғыздар билеуші Ашина 
әулетімен туыстық байланыста болғанына қарамастан, олардың дұшпанымен одақтасты. 
Түркі билеушілерінің айтқаны: «Табғаш халқының қағаны бізге жаулықта болды. «Он оқ» 
(түргеш) халқының қағаны бізге жаулықта болды. Бірақ бәрінен бетер жаулықта болғаны – 
қуатты қырғыз қағаны. Бұл үш қаған ойласа отырып: «Иә, біз Алтын жынысына (жорыққа) 
барамыз», – деді.  Олар осылай ойласты да: «Иә, біз шығысқа қарай, түркі қағанына қарсы 
жорыққа барамыз. Егер біз оған қарсы аттанбасақ, қайткен күнде де ол бізді (жеңеді): оның 
(яғни түркі халқының) қағаны – батыр,  ақылгөйі – дана, қайткен күнде де, ол, шамасы, бізді 
жоймақшы болады. Біз үшеуміз бірлесіп, жорыққа аттанамыз және оны құртамыз…» [5, б. 
66-67]. Түркілерге қарсы бұл одақтың ішінде түркілер үшін ең қауіптісі қуаты тасып тұрған 
қырғыздар болғандықтан, олардың жеріне алдын ала  шабуыл жасау көзделді.  710-711 жж. 
қысында түркілер қырғыздарға қарсы тұтқиылдан жорық ұйымдастырды. Түркі әскерінің 
басында атақты қолбасшы Тоныкөк, Ашина әулетінен шыққан Күлтегін мен Білге шад 
ханзадалар тұрды. Тоныкөк Енисейді бойлайтын негізгі жолмен жүрмей, әскерін қар басқан 
Саян жотасы арқылы Аны өзені (бүгінгі Она өзені, Абақанның оң сағасы) аңғарымен алып 
өтіп, маңызды стратегиялық амал жасады. Осы айналма әдістің арқасында түркі қосыны 
қырғыздарға «ұйқының үстінде» баса-көктеп барды.  Сұңға жынысындағы шайқас кезінде 

Күлтегін мен Білгеге туыстығы бар қырғыз қағаны Барысбек қаза тауып, «оның халқы құл 
мен күң болды. Көгмен елі иесіз қалмасын деп біз аз (яғни сол кезде күйреуге ұшыраған – 
С.Малов) қырғыз халқында тәртіп орнаттық»  [5, б. 39].

Алайда түркілер қырғыз мемлекеттігін жойған жоқ. Қырғыз билеушісі, яғни Барысбектің 
ұрпағы әрі түркі Білге қағанның жиені елді билеп қала берді. Ол белгілі дәрежеде дербестігін  
сақтап, басқа мемлекеттермен елшілік қарым-қатынасты жалғастырды. Мысалы,  722 ж. 
Таң сарайына  «қырғыз тегіні Исибо Шэючже Биши Сыгинь келсе, 723 ж.  тегін Цзюйли 
Пиньхэчжун Сыгинь сапар шекті. Олардың екеуіне де әскери шен берілді» [14, б. 241-242]. 
Бірақ қырғыздардың әскери қуаты әлдеқайда әлсіреп кетті. Дербестігін сақтап қалғанымен, 
қырғыздар 745 ж. Екінші Түркі қағанаты құлағанға дейін Орталық Азиядағы әскери шайқастарға 
қатысқан жоқ. Қырғыз билеушілері қаған мәртебесін Х ғ. соңына дейін сақтады.  Айталық,  
982-983 жж. жазылған «Худуд әл-әлем» шығармасында: «олардың билеушісін хырхыз-хакан 
деп атайды», – делінген [15, б. 48].

Қырғыз мемлекетінің елтұтқа адамдары «бек» лауазымын иемденген. Тіпті Екінші Түркі 
қағанатының билеушісі Елтерістің күйеу баласы болған бірінші қағанның есімінің өзі Барысбек 
еді.  Қытай дереккөздерінде бұл титул «бей» үлгісінде берілген.   «Хягас» билеушісінің, – деп 
мәлімет ұсынады Таң жылнамашылары, –  үш министрі бар: Гйеси Бей (Цисиби), Гюйшабо 
Бей (Цзюйшабоби) және Ами Бей (Амиби)»; олар (мемлекетті бірлесіп басқарған» [1,  б. 354; 
5, б. 123].

Бектерге тайпа ақсүйектерінің билік басындағы дәрежелі адамдары жатқызылып, алты 
топқа бөлінді. 

1. Қытайша «цзайсян» титулымен белгілі министрлер. Қытай мәліметтері бойынша, 
Қырғыз мемлекетінде жеті  цзайсян болған.

2. Тұтұқтар (қытай дереккөздерінде «дуду») – жергілікті атқамінерлер немесе 
басқарушылар.Ұйғыр қағанатындағы тәрізді, олар ірі әкімшілік бірліктерді басқаруға тиіс 
болды.  Қырғыз мемлекетінде үш тұтұқ болды.  Енисей жазба ескерткіштерінде Аза Тұтұқ 
есімді қаһармандар жайында мәліметтер жолығады [5, б. 95].

3. Бұйрұқтар – сот істерін жүргізу үшін орталықтан жергілікті жерлерге жіберілген шенділер 
немесе бастықтар. Қытай дереккөздерінде оларды чжиши деп атайды. Бұйрұқтар бас-аяғы он 
адам болды. Олар негізгі сот қызметін атқарды. Ұйғыр қағанаты талқандалған соң, жеңілген 
яглакар тайпасының үстінен Бойла Құтлық Ярган бұйрұқ боп тағайындалды[12,  б. 85].

4. Қытай дереккөздерінде «чжанши» деген атаумен белгілі іс жүргізушілер немесе хатшылар. 
Қырғыздар оларды «ынанчу» деп атаған секілді. Мысалы, қырғыз эпитафияларындағы есімдер 
арасында Ынанчу батыр,  мемлекет билеушісі Ынанчу Білге бар. Олар іс жүргізу кеңсесінің, 
секретариаттың жетекшілері болды. Іс жүргізумен он бес адам айналысты.  Іс жүргізушілер 
санының көптігі жазу мен құжат әзірлеу ісінің кең тарағанын көрсетеді. «Синь Тан шу» 
мәліметіне қарағанда, Қырғыз қағанатының іс жүргізу жүйесінде ұйғыр жазу пайдаланылған 
[3, б. 124].

5. Чорлар немесе чурлар – жоғары лауазымды адамдардың әскери сарбаздары. 
С.Г. Кляшторныйдың зерттеулеріне қарағанда,  әскери-әкімшілік шенділерден құралған 
«чорлар» қағанның төңірегінде топтасқан. Мысалы, 732 жылы Күлтегін дүниеден қайтқанда, 
қырғыз қағанының атынан көңіл айту үшін  Тардуш Ынанчу Чур келген [5, б. 33]. Чорлар 
санының есеп-қисабы бекітілмеген. 

«Чур» титулы Енисей эпитафиялары кейіпкерлері есімдерінің арасында жиі кездеседі. 
Осы күнге дейін хакас тілінде  өжет, ержүрек адамдарды «хал шор» немес «хал батыр» деп 
атайды. «Батыр» терминімен қатар қолданылуына қарағанда, «чор» титулы бәрінен бұрын 
әскери шенді білдірсе керек. 

6. Тархандар (қытай дереккөздерінде «дагань») – салық, алым және заттай кіріптарлықтарды 
жинаушы жоғары шенділер. Тархандардың өздері алым-салықтан босатылған. «Сангундар» 

– әскери генералдар тархандар қатарына жатқызылған. Тархандар мен сангундардың саны 
тұрақты болмаған. Қырғыз жазба ескерткіштерінде «Шатун таркан», «Тархан сангун», «Бойла 
бага таркан» есімді қаһармандар кездеседі  [12, бб. 59, 63, 95].

Жоғарыда аталған шенділердің барлығы – цзайсяндар, тұтұқтар, бұйрұқтар, чурлар мен 
чжишилер «әскерді басқарды», шынымен іс жүзінде, бұлардың әскери-әкімшілік аппараттың 
шенділері (және командирлері) болғаны анық. Бұл ретте цзайсяндардың көп (жеті) және 
тұтұқтардың аз (үш) болуы, Е. Кычановтың пікірінше, олардың орталық және жергілікті билік 
өкілдері ретінде бірін-бірі толықтырып тұрғанын растайды. 

Билеуші жіктің арасында «тохчындар» немесе «тёксиндер» (кёксиндер) болды. Көне түркі 
мемлекеттерінде «тюксин» дегеніміз – түркілердің билік сатысында ханнан кейін үшінші орында 
тұратын адам [16, б. 596]. Олар көк түріктермен соғыс кезінде әскерді басқарған сыңайлы. 
Хакас фольклорында түріктердің тотемін меңзейді деп болжауға болатын алып қасқырлармен 
арпалысатын Ир-Тохчын туралы аңыздар кең тараған.  Ир-Тохчынның есімінен қырғыздың «ир» 
(ер) титулын және «тохчын» сөзін аңғару қиын емес. Енисей эпитафияларынан «Кёгшин батыр»  
есімін жолықтыра аламыз [12, б. 95]; бұл қырғыздарды осы титулдың болғанын айғақтайды.

Қаған тағының мұрагерлері, яғни ханзадалар «тегін» деп аталды. Тегіндер қырғыз елшілері 
ретінде Қытайға және Тибетке аттанып отырған. «Тегін» титулы Енисей эпитафияларында 
ұшырасады [12, б. 38]. «Тегін» сөзінің хакас тілінде бар екенін атай кеткен абзал. Бірақ қазіргі 
тілімізде ол керісінше мағынаға көшкен және қарапайым адамды білдіреді.

Бектердің өз иеліктері болды және олар Қырғыз мемлекетінің әкімшілік-аумақтық 
бірліктері – бірнеше «багтарда» тұратынадамдардың тобын басқарды.  Мысалы, қырғыздардың 
тасбітіктерінде  «алты баг будунка бег эртим» / «алты бөлік – «багтардың» халқына бек болдым» 
деген сөздер кездеседі. Әр баг 40 үйлі жұртқа немесе 40 көшпенді қонысқа – «аалдарға» 
бөлінген сияқты. 40 үйді алым-салық бірлігі ретінде қарастыру Хонгорайда ХХ ғасырға дейін 
сақталып келген. 

Қырғыз эпитафияларына жүгінсек, әр бектің қырық кәсіби сарбаздан – ерлерден құралған 
әскери қосыны болған. Ол өз жауынгерлері үшін туған әкесіндей (канг) саналған.  Әскери 
қосындар бектердің ақсүйектік билігінің тірегі қызметін атқарған. Қаған өз айналасына 
бектердің қалың шоғырын топтастырған және солардың мүдделерін білдірген. 

Нәтижелер
Патриархалдық-рулық өмір салты басқа да көшпенді түркі мемлекеттері секілді, Қырғыз 

қағанатының да ежелден келе жатқан өзіне тән бір ерекшелігі болды.  Ру – «оқ» және тайпа – 
«бұдұн» көне түркі қоғамының негізгі бөлшектері еді. «Оқ» – ру сөзі Саян-Алтай түркілерінің 
тілінде осы уақытқа шейін сақталған. Көшпенділер өркениетінің өзгешелігіне сәйкес, 
хакастардың тілінде «угы чох кiзi полбас, ÿлгÿзи чох öдíк полбас» – «руы жоқ кісі болмас, 
үлгісі жоқ етік болмас» деген тұрақты тіркес бар. «Оқ» түбірінен ұлды білдіретін «огул» және 
сәбиді, яғни мұрагерді, ұрпақты меңзейтін «огыс» сөздері өрбіп шыққан. 

Орталық Азияның көшпенді мемлекеттерінде рулар мен тайпалардың қатаң иерархиясы 
қоғамдық құрылымның түпкілікті қағидасы болды. Рулар әу баста қан арқылы туысатын 
одақтар болып, олардың мүшелері өздерін ортақ бабадан таратты. Ру  «арка кÿн» деп аталатын 
патриархалдық отбасынан құралды. Термин «арқа» және «кÿн» – халық деген сөздерден 
түзілген, яғни бір-бірімен иықтасқан адамдарды білдірген [17, бб. 88-89]. Мұндай түсінік 
мүшелері бірін-бірі қолдайтын патрархалдық отбасы бар жерде орын алады.  «Арка кÿн» 
көшпенді ауыл болып біріккен, ұсақ экономикалық бірлікті құрайтын туыс адамдар тобын 
білдіруі мүмкін.

Хакастардың батырлық жырларында «аал кÿн» («ауыл халқы») деп аталатын ауыл 
қауымдастығы болғаны айтылады. Жеке-жеке қоныс боп өмір сүрген хакас малшылары 
аумақтық ұжымдық бірлестіктерді құрады.  Жер бөлігіне ортақ меншік, отбасылық-рулық 
және көршілік өндіріс байланыстары олардың тіршілігінің негізі болды..    

Ауыл қауымдастығының пайда болуы Қырғыз мемлекетінің аңызға айналған дәуіріне  
(VI-ХIII ғғ.) жататынын көне түркі бітіктастары растайды. Қырғыз жазба ескерткіштерінде 
«эл кÿн»/адамдар және «кадаш кÿн»/туыстар ұғымдары жолығысады. Бұл тіркестердегі екінші 
– «кÿн», яғни адамдар, халық компоненті бүгінгі күні архаизмдердің санатына кіреді және 
қазіргі хакас тілінде қолданылмайды.  Бұл сөз бізге көне түркі заманынан жеткен. 

Қырғыз мемлекетіндегі Саян-Алтай тайгалық жынысында өмір сүріп, енисей қырғыздары 
тарапынан өзінше бір әлеуметтік-экономикалық қысымға ұшыраған бағынышты тайпалар 
«кештем» (XVII ғ.  орыс құжаттарында кыштымы, яғни қыштымдар) деп аталған. 

Қыштымдар туралы алғашқы деректер Тува мен Алтай аумағынан табылған, VIII-
IX ғғ. тиесілі қырғыз жазба ескерткіштерінде таңбаланған. Мысалы, Қырғыз қағанаты 
дәуірінде Тувадағы Кемчик өзені аңғарын мекендеген жұрт әкімшілік бөлінісі алты «багтан» 
құралған қыштымдар (алты баг кешдем) болды. Шамасы, шекаралас аймақтарда күн кешіріп, 
қырғыздардың билік ықпалына көшкен халық қыштымға айналған. 

VIII ғ. Қытай жылнамашыларының мәліметінше,  қырғыздардан алаша аттар елі – 
«бома» деген атпен танылған солтүстік көршілерінен оңтүстік-шығысқа қарай «кешинянь» 
немесе «кэшидянь» ұрпақтары өмір сүрген. Олар жыл сайын өз басқарушыларына алым 
ретінде бұлғынның, кәмшаттың, тиіннің және ақ тышқанның терілерін жинап беріп отырған. 
«Кэшидянь» халқы (яғни қыштымдар) шамамен Солтүстік Алтай маңында тіршілік еткен 
секілді. Қырғыз бектері қыштымдардан алым жинап, өз шаруашылығында жұмыс күші 
ретінде пайдаланған. Таң дереккөздерінің айтуынша, қырғыздар Шығыс Саянның тайгалық 
жыныстарын мекендеген дубо, милиге, эчжи тайпаларынан шыққан қыштымдарды «ұстап 
алып, жұмысқа жеккен».

Ежелгі Тибет құжаттарының арасынан табылған, VIII ғ. орта шеніндегі бес ұйғыр елшісінің 
Орталық Азияның солтүстік бөлігі мемлекеттері туралы қайта баяндалған мәліметтері болып 
саналатын құжаттарда қыштым халқының атауы «гештум» үлгісінде кездеседі. Сөз жоқ, 
бұл жерде әңгіме ұйғырлардың бұрынғы солтүстік көршісі – Қырғыз мемлекетіне тәуелді 
халықтардың бірі туралы болып отыр [18, бб. 169-170].

Арабтардың  «Худуд әл-әлем» географиялық еңбегінде тоғыз-оғыз түркілері мен 
қарлұқтардан солтүстікке таман, терістіктің иен қоныстарымен шекаралас жерде қырғыздар 
аймағы орналасқаны айтылады. Негізгі тұрғындарынан басқа, ол елдің шығысында «кури» 
халқы, ал батысында «кесим», яғни қыштымдар мекендеген. Кесим (Кестим) –  «өзге халықтың 
аты, ол да хырхыздардан шыққан, (олар) таудың беткейлерін қоныстанады, шатырларда 
тұрады, тері, мускус, мүйіз және басқаларды өндіреді. Бұл – хырхыз халықтарының бірі, тілі 
халлух тіліне жақын, кимідері қимақтарға ұқсайды» [15, б. 48]. Бұрын жауланған аумақтардың 
тұрғындары болған қыштымдардың тәуелді тайпалары Х ғасырда Қырғыз қағанатында ортақ 
әлеуметтік құрылымға бірігіп, қоғамның шеткері еңбеккер бөлігіне айналуы мүмкін. 

Тұтас алып қарағанда, бастапқыда жаулап алынған тайпалар мен халықтар негізінде 
жасалған қыштымдар құрылымы алым-салық берушілер ретінде әлеуметтік-этникалық 
қанаудың үлгісі ретінде көрініс береді. Ол қырғыз мемлекеттігінің құрсағында пайда болды 
және қанаудың ерте феодалдық тәсілімен ұштасады.   

Жазба деректерден келтірілген фактілерге жүгінсек, «қыштым» (кештем) атауы әуелде 
қырғыздар жаулап алған халықтардың бірінің этнонимімен байланысты деген ой келеді. Тарихта 
мұндай мысалдар аз кездеспейді. Мысалы, моңғолдар «хитад» деген сөзбен қытайларды ғана 
емес, құлдарды да білдірген.

Қыштымдар құрылымының атауы бағындырылған скиф тайпаларының бірінің атауынан 
(«кештем» – «кистим» – «искитим» сөздерінің фонетикалық үндестігіне орай) шықты 
деп жорамалдауға болады, өйткені түркі тілінде скифтер «искит» терминімен белгіленеді 
(бастапқысы – «сакаит»). Хакас тілінде ақсүйектерді «искеттiиглер»/ «искетті иемденушілер» 
деп атау осыған қосалқы мәлімет бола алады.   Атақ-абыройсыз адамдарды  «искедi чох»/ 

(искеті жоқ» деген. Бұл ретте «искет» сөзі арқылы біз әуелгі «искетем – кестем» пішініне 
шығып отырған болуымыз ықтимал.  Хакастың «хыргынныг» – ірі бай (яғни хыргыны бар) 
терминін біздің пайымымызға демеу деп ойлаймыз,  себебі мұндағы «хыргын» сөзі көне 
түркілік «kыркын»/ «күң», «қызметші әйел» сөзінен өрбіген. «Хыргынныг» сөзі бастапқыда 
«күңі, қызметші әйелі бар» деген мағынаны білдіріп, «искеттiиглер» сөзімен үндескен. Мұндай 
жағдайда әлеуметтік-этностық қанаудың әлгі түрі өте ескі дәуірлерде, яғни қырғыздардың 
бабалары (гяньгунь)  ғұндармен бірге Оңтүстік Сібірге жылжып, скиф тайпаларын бағындырған 
кезеңде пайда болған.

Қырғыз мемлекетінде салықтар мен алымдар заттай өндірілген. «Ясак төлеушілер 
алымдарын бұлғын мен тиін түрінде беретін» деген мәлімет ұсынады қытай жылнамалары.  
Көне түркі жазба ескерткіштерінде «төлем, сый» мағынасындағы «йака» сөзі кездеседі. 
Хакастар ясак пен заттай салық төлеуге жөнелтілетін бұлғын терілерінің жиынтығын айту 
үшін «чага» (көне түркілік бастапқы «й» хакас тілінің дамуы барысында «ч» дыбысына 
ауысты) терминін қолданғанын атап өткен жөн. Біздің ойымызша, бұл ұғым Қырғыз мемлекеті 
дәуірінен бері сақталған. 

Қырғыздарда мемлекеттік заңдардың негізі қызметін атқарған әдет құқығы  – «тöре», 
болған. Даланың «тöре»  заңы көшпенді қоғам мен мемлекет ұстанған бағдардан жаңылмау 
үшін тура жол көрсететін темірқазыққа айналған. Ол ақсүйектер мен халықтың қарым-
қатынасын реттеді. Қырғыз бегінің құрметіне жазылған эпитафиялардың бірінде: «Қарапайым 
халқым, ынталы бол!  Ел жарғысын бұза көрме!», – делінген.

Жаңадан сайланған әр хан өз билігін «тöре» заңын мойындаудан бастауға тиіс болды. 
Кейінірек, Хонгорайда да осы тәртіп орнады. Хакас этнографиясының мәліметтеріне сүйенсек, 
Хакасияның далалық жиындарында елтұтқалар қызметіне кірісер кезде «ыра пазы тöре 
ползын, тöрiткен тöлiне читсiн!» – «істің басы төре болсын, ол ұрпақтан ұрпаққа жетсін!» деп 
ант берген. Өз өкілеттігін тапсырған уақытта бектер «тöре пазы пик ползын! тöрге толдыра ис 
ползын!» – «төре басы нық болсын! төр толы қазына болсын!». Елтұтқалар өз билігінің бар 
қуатын дала тұрмысы сүйенген бастауларды қорғау мен қолдауға жұмсады [19, б. 13]. Хакас 
тілінде «тöре» термині билік пен мемлекет заңының рәмізі болып саналатын хан тәжін де 
білдіретінін атай кеткен дұрыс. «Тöре» сөзі  жалпытүркілік «тöрi-»  (туу, жаралу) етістігінен 
өрбуі мүмкін. Мұндай жағдайда ол ол әуел баста табиғи заңдылықты, мінез-құлықтың туабітті 
ережесін,  яғни тәңрілік тәртіпті айқындаған боп шығады.

Қырғыздардың әдет заңы өлтірілген туысы үшін қанды кек қайтаруды көздеді. Хакас 
тілінде осы уақытқа дейін «жастық басқа жастану, төсек астыға төсену үшін жаралған» деген 
сөз бар, мұның астарлы мағынасы кегі қайтарылған адам о дүниеде қанқұйлы дұшпанын өзіне 
«төсек» етеді дегенді меңзейді. Бұл салт патриархалдық-рулық қатынастар заманында пайда 
болды және Орталық Азияның көптеген көшпенді қоғамдарына тән. Мысалы, 1240 жылғы 
«Моңғолдың  құпия шежіресінде»:  «Жастығымды (яғни жауымның өлігін) ала кетіп өлемін», 
–  деген жолдар ұшырасады [20, б. 4].

Қырғыз мемлекетінде қылмыстық заң нышандары болды. Фольклорлық мәліметтер бойынша, 
қырғыз мемлекеттігі дәуірінде хакастардың бабалары сот жүргізу ісін қалыптастырып үлгерген. 
Жоғары үкімді «албот» титулын иемденген бас қазы шығарған. Бұл атау көне түркілік «алпагут» 
терминінен өрбиді; ол «батыр, қаһарман» дегенді білдіреді және «алп» сөзімен түбірлес.

Заң бұзушылықтың алдын алу үшін көне түркі мемлекеттерінде хандар «сÿмзÿк» деп 
аталатын арнайы тыңшылар тобын ұстаған. Олар әзірленіп жатқан қастандықтар туралы мәлімет 
жеткізгендері үшін сый алған. Мысалы, қырғыз атқамінерінің ұлы Апрай чайзанды  отан туралы 
еркіндікке құштар ән айтқаны үшін «сÿмзÿктың» шағымы бойынша хан жазаға тартқан.  

 Қытай хроникасы: «Олардың заңдары қатал. Шайқас алдында абыржу туғызғандардың,  
елшілік қызметін атқармағандардың, билеушіге теріс кеңес бергеннің, сондай-ақ ұрлық 
жасағанның басы шабылады. Егер әкесі болса, ұрының бас сүйегін оның мойнына асып қояды 

да, ол өле-өлгенше оны тастамай жүруі тиіс» [1, б. 353]. Көріп отырғанымыздай, ауыр күнә 
үшін өлім жазасы тағайындалған.  Сот шешімдері дәстүрлі құқық негізінде қабылданған. 

Қорытынды
Қырғыз мемлекеті ерте феодалдық саяси құрылым болып, басқару тәртібінің  рулық-

тайпалық сипатымен, жетілмеген салық жүйесімен, сот аппараты нышандарының болуымен 
және дәстүрлі құқықтың үстемдігімен ерекшеленді.  ХІІІ ғ. моңғол шапқыншылығына дейін 
қырғыз мемлекеті өз егемендігін сақтады және Азия мемлекеттерімен, оның ішінде Қытаймен 
елшілік алмасып отырды. Мемлекеттік құрылымдарды басқару «тöре»  заңына негізделген, 
билеушілер қолдаған ережелерге сәйкес жүзеге асырылды. Бұл уақытта Қырғыз мемлекетінің 
әкімшілік құрылымының негіздері қалыптасып, одан кейінгі кезеңдерде өз қалпын  сақтады.

State system of the Yenisei Kyrgyz

Abstract. This article attempts to systematize various source materials for comprehensive 
coverage of the issues of the functioning of the statehood of the ancient Kyrgyz and restoration of the 
canvas of historical events of the period covered. The author gives a description of the kagan dynasty 
and its representatives, examines the levels of the social hierarchy of the nomadic society, the system 
of interaction of vertical and horizontal structural formations, the canons of customary law in the 
Kyrgyz kaganate. The study provides links to ancient Türkic written monuments, Chinese chronicles, 
Tibetan documents, Mongol legends and Arab geographical works, which reflect various hypotheses 
about the origin of the Kyrgyz ruling dynasty «Azho» («Azhe»), and also analyzes the interpretation 
of the words «az «,» Az budun «by various scientists in the context of the ethnogenesis of the Kyrgyz 
people. It covers diplomatic activities, military campaigns and the death of the first Kyrgyz kagan 
Barsbeg, his family ties and political relations with the rulers of the Turkic kaganate. The highest 
officials of the Kyrgyz state – begi were subdivided into the following six groups: tsaysians (high 
administrative rank), tutuki (governors), buyruks (messengers), zhangshi (clerks), chory or churas 
(military title), tarhans (collectors of taxes and taxes) , each of which performed the corresponding 
functions in the management of society and solved the current tasks facing the kaganate. An important 
role in the life of the nomadic society of the ancient Kyrgyz was played by the patriarchal family – 
«arch kun» and the tribal community – «aal kun». In the Kyrgyz state, one of the manifestations of 
socio-ethnic exploitation was the institution of Kyshtym, whose origins date back to the Hunno-
Scythian era. Kyrgyz society had the beginnings of judicial legislation, expressed in the functioning 
of a system of strictly established orders of customary (traditional) law – «töre».

Keywords: Central Asia, Kyrgyz state, nomadic society, Khakass, kagan, el, beg, az, kyshtyms.

Государственный строй енисейских кыргызов

Аннотация. В этой статье предпринимается попытка систематизировать различные 
источниковедческие материалы для комплексного освещения вопросов функционирования 
государственности древних кыргызов и восстановления канвы исторических событий 
охватываемого периода. Автор дает характеристику династии каганов и ее представителей, 
рассматривает уровни общественной иерархии кочевого социума, систему взаимодействия 
вертикальных и горизонтальных структурных образований, каноны обычного права в 
Кыргызском каганате. В исследовании приводятся ссылки на древнетюркские письменные 
памятники, китайские хроники,  тибетские документы, монгольские сказания и арабские 
географические труды, в которых нашли отражение различные гипотезы о происхождении 
кыргызской правящей династии «Ажо» («Ажэ»), а также подвергается анализу трактовка слов 
«аз», «аз будун» разными учеными в контексте этногенеза кыргызского народа. Освещаются 
дипломатическая деятельность, военные походы и смерть первого кыргызского кагана 
Барсбега, его родственные связи и политические отношения с правителями Тюркского каганата. 

Высшие должностные лица кыргызского государства – беги подразделялись на следующие 
шесть групп: цзайсяны (высокий административный чин), тутуки (наместники),  буйруки 
(посыльные),  чжанши (делопроизводители), чоры или чуры (воинский титул), тарханы 
(собиратели налогов и податей), каждая из которых выполняла соответствующие  функции в 
управлении обществом и решала текущие задачи, стоявшие перед каганатом. Немаловажную 
роль в жизнедеятельности кочевого социума древних кыргызов играли патриархальная семья –  
«арка кÿн» и родовое сообщество – «аал кÿн». В кыргызском государстве одним из проявлений 
социально-этнической эксплуатации стал институт кыштымства, истоки которого своими 
корнями уходят в гунно-скифскую эпоху. Кыргызское общество имело зачатки судебного 
законодательства, выраженных в функционировании системы  строго установленных порядков 
обычного (традиционного) права – «тöре».  

Ключевые слова: Центральная Азия, кыргызское государство, кочевое общество, хакасы, 
каган, эль, бег, аз, кыштымы.

Edigü at the Head of the Golden Horde: the Experience of His Chagatai Emigration

Abstract.In the second half of the 14th century in the ulus Khanates of the former Mongol 
Empire happened fading Chinggisid ruling dynasties’ charisma has ebbed.The real power found itself 
in the hands of powerful representatives of Turkic tribal aristocracy.The most striking example of 
degradation of Chinggisids’ royal prerogatives was sovereignty of Timur in the Chagatai Ulus. The 
article shows how

Mangyt Edigü Beq, during his long stay at the Timur’s court, was inspired by this example and 
embodied the basic principles of hisrule in the Golden Horde. For two decades Edigü handed the 
throne to his henchmen, and under all of them he was the chief lord (beqlerbegi). Furthermore, close 
contacts with the theologians of the environment of Timur formed the spiritual guidance of Edigü 
that manifested later in his campaign of Islamization of the Golden Horde nomads. [200-300 words]

Аннотация. XIV ғ. екінші жартысында бұрынғы Моңғол империясының ұлыстық хандық-

Алтын Орда басындағы Едіге: шағатай эмиграциясының тәжірибесі

Аннотация. XIV ғасырдың екінші жартысында бұрынғы Моңғол империясының ұлыстық 
хандықтарында билік құрған Шыңғыс әулеттерінің қуаты әлсірей бастады. Билік шын мәнінде 

түркілік ру-тайпа ақсүйектерінің тегеурінді өкілдерінің қолдарына көшті.  Шағатай ұлысында 
Темірдің толық әмірін жүргізуі шыңғыстекті монархтардың тозғынға ұшырауының ең айқын 
көрінісі болды. Мақалада маңғыт бегі Едігенің Темір сарайында ұзақ уақыт болуы арқасында 
осы мысалдан үлгі алып, оның негізгі қағидаларын Алтын Орданы басқаруы барысында 
іске жаратқаны көрсетіледі. Екі онжылдық бойына Едіге хан тағын өзі қалаған адамдарға 
ұсына отырып, олардың бас бегі боп саналды. Оның үстіне, Темірдің айналасындағы дін 
ғұламаларымен тығыз араласуы нәтижесінде Едіге өзінің рухани бағдарларын қалыптастырып, 
кейіннен онысын Алтын Орда көшпелілерін мұсылмандық жолына бұру әрекеттері кезінде 
пайдаланды...  [200-300 сөз]

Ключевые слова: Едіге, Темір, Алтын Орда, шыңғыстектілер, бектербегі [10-12 сөз/сөз 
тіркесі]

Edigü at the Head of the Golden Horde: the Experience of Chagatai Emigration

Abstract. In the second half of the 14th century in the ulus Khanates of the former Mongol 
Empire happened fading Chinggisid ruling dynasties’ charisma has ebbed.The real power found 
itself in the hands of powerful representatives of Turkic tribal aristocracy.The most striking example 
of degradation of Chinggisids’ royal prerogatives was sovereignty of Timur in the Chagatai Ulus. 
The article shows how Mangyt Edigü Beq, during his long stay at the Timur’s court, was inspired 
by this example and embodied the basic principles of hisrule in the Golden Horde. For two decades 
Edigü handed the throne to his henchmen, and under all of them he was the chief lord (beqlerbegi). 
Furthermore, close contacts with the theologians of the environment of Timur formed the spiritual 
guidance of Edigü that manifested later in his campaign of Islamization of the Golden Horde nomads. 
[200-300 words]

